
'சிங் காநல்லூ ர் குளத்தில் பறவை கள்  சரணா லயம்'

கோவை : சிங்காநல்லுார் குளத்தில் பறவைகள் சரணாலயம் அமைக்க வனத்துறை மற்றும்

சுற்றுச்சூழல் துறை கூடுதல் தலைமை செயலர் சுப்ரியா சாஹூ பச்சைக் கொடி

காட்டியுள்ளார்.தமிழக அரசு வரும், 2030-31ம் ஆண்டுக்குள், வனப்பரப்பை, 33 சதவீதமாக உயர்த்த

'பசுமை தமிழகம் இயக்கம்' எனும் திட்டத்தை செயல்படுத்தி வருகிறது.

வனத்துறையின் வனவியல் விரிவாக்க கோட்டம் வாயிலாக திட்டம் செயல்படுத்தப்படும்

நிலையில், கோவை மாவட்டத்தில், 10 லட்சம் மரக்கன்றுகள் நட இலக்கு

நிர்ணயிக்கப்பட்டுள்ளது.இதற்கென, கோவை மற்றும் மதுக்கரை பகுதிகளில் வனத்துறைக்கு

சொந்தமான நாற்றங்காலில், 1.40 லட்சம் மரக்கன்றுகள் தயாரிக்கப்பட்டு

வருகின்றன.இந்நிலையில், கோவை வந்த வனத்துறை மற்றும் சுற்றுச்சூழல் துறை கூடுதல்

தலைமை செயலர் சுப்ரியா சாஹூ, வடகோவையில் உள்ள வன உயிர் பயிற்சியகத்தில் உள்ள

நாற்றங்கால் பண்ணையில் நேற்று ஆய்வு செய்தார்.

மாவட்ட வன அலுவலகத்தில் உள்ள பறவைகள் பாதுகாப்பு மையத்தை ஆய்வு செய்த அவர்,

இம்மையத்தை மேம்படுத்த, 3 கோடியில் கருத்துரு அனுப்ப அறிவுறுத்தினார். தொடர்ந்து,

சிங்காநல்லுார் குளத்தை பறவைகள் சரணாலயமாக மாற்ற வனத்துறை சார்பில் கோரிக்கை

விடுக்கப்பட்டது.கோரிக்கையை ஏற்றுக்கொண்ட சுப்ரியா சாஹூ அதற்கு தேவையான

நடவடிக்கைகளை எடுக்குமாறு அறிவுறுத்தினார். கலெக்டர் சமீரன், ஆனைமலை புலிகள்

காப்பக கள இயக்குனர் ராமசுப்பிரமணியன் உடனிருந்தனர்.

